
LEHENGO OSTIRALEAN KAZETARI BATEK GALDETU ZIGUN IÑISTORRA EUSKALTZALEEN BILTZARREKOOI EA ZEIN GENUEN ARRAZOIA EDU MURUAMENDIARAZ IZENDATZEKO 2014. URTEKO URNIETAR PRESTU. ARRAZOIA OTE ZEN AUKERAN DANTZA KONPAINIA SORTU ZUENEZ GEROZTIK IZAN DUEN IBILBIDE ARRAKASTATSUA, DANTZA GARAIKIDEARI ETA EUSKAL DANTZARI BIDE BERRIAK ESKAINIZ EUSKAL HERRIAN BARRENA ETA ATZERRIAN EGIN DUENA.
ERANTZUN GENION EZETZ, HORI EZ ZELA ARRAZOIA; ESKERTZEN GENUELA AUKERAN DANTZA TALDEAK BERE LANAZ EUSKAL DANTZA TRADIZIONALARI ETA GARAIKIDEARI ESKAINITAKO AURRERABIDEA, EUSKAL DANTZAK BIZIBERRITZEKO ETA ZABALTZEKO EGIN DUEN EKARPENA; ESKERTZEN GENIZKIOLA, NOLA EZ BA, GOZATU AHAL IZAN DITUGUN IKUSKIZUNAK, BAINA EZ ZELA HORI URNIETAR PRESTU IZENDATZEKO ARRAZOIA.
GALDETU ZIGUN, ORDUAN, ORAIN URTE BATZUK EUSKAL DANTZARI GISA HAINBAT TXAPELKETA NAGUSI IRABAZTEAGATIK ETA GIZARTE MAILAKO EKITALDI GARRANTZITSUETAN EGINDAKO EUSKAL DANTZAREN ERAKUSTALDIENGATIK ANTOLATURIKO OMENALDIA OTE ZEN.
EZETZ ERANTZUN GENION BERRIZ ERE, GARAI BATEAN IRABAZITAKO TXAPEL GUZTIEI TENTE EUSTEN ZIELA ORAINDIK ERE BURUAN, ETA EZ ZUELA URNIETARREN ESKER ONAREN BEHARRIK TXAPEL HAIEI GUZTIEI DIZDIRA BERRIRIK ATERATZEKO…
URNIETAN ASKO DITU LAGUNAK, ETA HAIEN ARTEAN ANTOLATURIKO OMENALDIA OTE ZEN GALDETU ZIGUN, APUR BAT PIPERTUTA, BESTELAKO ARRAZOIRIK EZIN ZITEKEELAKOAN EGON HERRI OSOAREN IZENEAN HALAKO IZENDAPENA EGITEKO.
EZEZKOA BOROBILAGOA IZAN ZEN ORAINGOAN. “ASKO DITU LAGUNAK URNIETAN –ESAN GENION–, BAINA BAKAR BAT EZ ERABAKIA HARTU DUTENEN ARTEAN; NIK NERONEK, EZAGUTZEN BAITET,  HAINBAT ALDITAN BERAREKIN IZANA BAINAIZ, EZ NUKE NERE BURUA BERE ADISKIDETZAT JOKO ETA, BERAZ, EZ NUKE IZANGO ADISKIDETASUNETIK EZER ESKERTU BEHARRAREN ARDURARIK”.
GUZTIZ ZAPUZTU BAINO LEHEN ESAN GENION:
USADIOZKO EUSKAL DANTZAK BAZUEN BERE TXOKORIK URNIETAN EDU MURUAMENDIARAZ IRITSI AURRETIK, EZ ZIREN ORDUKOAK EZ JARDUNA EZTA TALDEAK ERE. BAINA EUSKAL DANTZAK USADIO BAIZIK  EZ ZIREN, EZ ZUTEN BIZIDUN OROK IZAN DEZAKEEN BILAKAERARIK, AURRERABIDERIK; DENBORAN GELDIRIK BEZALA ZEUDEN, ANTZINA BATEKO USADIOAN GORPU EGINIK. ORAIN 16 URTE ETORRIZ GERO, EDU MURUAMENDIARAZEK HORI GUZTIA ALDATU ZUEN.
EGAPE DANTZA TALDEAREN IPARRORRATZA GOGOTIK ASTINDU ZUEN, USADIOZKO EUSKAL DANTZEK BERE HORRETAN IRAUNGO BAZUTEN BILAKAERARIK BEHAR ZUTEN BERE BAITAN, SORTUZ GERO DANTZA GARAIKIDERAINO EGIN DEN IBILBIDE LUZETIK ZEOZER EDAN, ZEOZERRI ATXIKI. ETA, HORRELA, APUR BAT KONTRAKARREAN TALKA EGIN DEZAKEEN FORMULA HORI ERABILIZ, GAZTE BELAUNALDI BERRI BATEKIN HASI ZEN IKASTOLAN LANEAN, IKUSPEGI BERRITZAILEZ LANDU ZITUEN EUSKAL DANTZAK, EREMU BERRIETARA ERAMAN ZITUEN DANTZARIAK ETA, HORIENGAN, DANTZAREKIKO TXINPARTA PIZTU ZUEN, TXINPARTA BAT URTEZ URTE HAUSPOTUZ SUGAR BIHURTU DENA.
EUSKAL DANTZAREKIKO URNIETAR GAZTE ETA HELDUEN JARRERA IRAULI EGIN DU, ASTINDU, DANTZARIENA ETA IKUSLEENA, DANTZAREN MUNDUTIK KANPO GENBILTZANAK ALDAKETA SOMATZEN HASI BAIKINEN: “KONTXO, BAI GAUZA POLITTA! KONTXO ZEIN ORIJINALA!! BEGIRA ZEIN NAHASKETA! BEGIRA ZEIN BESTE AUKERAK EUSKAL DANTZAK HAIZATZEKO!” ETA EZAGUTZEN HASI GINEN GIZON BAT HOR ZEBILENA BETI, ASPERTU GABE, BERE DANTZARIEI AZKENEKO JARRAIPIDEAK ADIERAZTEN, TXOKO BATETIK DANTZAK ETA IKUSKIZUNAK ZUZENTZEN, ARDURATUTA AZKEN EMAITZAREKIN, ARDURATUTA DANTZARIEN BIZIPENEKIN… ETA HAMASEI URTEREN ONDOREN EDU MURUAMENDIARAZ EZAGUTU DEGU. ETA HAMASEI URTEREN ONDOREN EUSKAL DANTZAK BESTE ERA BATERA BIZI DIRA URNIETAN, BERE LEKUA IRABAZI DUTE GAZTE ETA HELDUEN ARTEAN, PLAZAN DAUDE BERRIRO ERE, ETA DANTZAN IBILI DIREN ETA DABILTZAN GAZTE ETA HELDUEK, EZ HUTSIK EUSKAL DANTZEKIKO, ORO HAR DANTZAREKIKO BERE IAIOTASUNA ETA GAITASUNA AZALTZEKO AUKERA PAREGABEA IZAN DUTE…
ORAIN HAMAHIRU EDO HAMALAU URTE BERAREKIN DANTZAN HASI ZIREN HAURREK GAUR, GAZTE, DANTZAN DARRAITE, ETA URTE HAUETAN GUZTIETAN BILAKAERA HARRIGARRI HORREN ERAGILE IZAN DIRA. AHO ZABALIK ETA TXUNDITUTA UTZI GAITUZTEN DANTZA IKUSKIZUNAK ESKAINI DIZKIGUTE, GUZTIAK ERE MURUAMENDIARAZEN UBERA EDO EZAUGARRI GARBIAREKIN, GUZTIAK ERE ESTETIKA ETA PLASTIKOTASUN EDERREKOAK, GUZTIEK ERE GOGORARAZTEN DIGUTENAK DANTZA BIZIDUNA DELA, DANTZA MINTZAIRA DELA, HIZKUNTZA, GUREGAN ZIRRARA ERAGITEKO ETA BIZIARAZTEKO SORTURIKOA. IAZ, 1936 IZENBURUKO ANTZEZLANEAN GOZATURIKO IKUSKIZUN BIKAINA ETA AURTEN MUSTU BERRI DUEN INFUSIOAK IZENEKOA DIRA LAN HORREN AZKEN ALEETAKO BI.
HERRIAN, JAKINA, LAGUNTZAILE HANDIAK IZAN DITU, BAITA ADISKIDEAK ERE, BIDE HORRETAN BARRENA LAGUNDU DUTENAK, EGAPE IKASTOLAN BERTAN ETA SAROBE ARTE ESZENIKOEN GUNEAN. EZAGUTU AHALA JABETZEN GINEN URNIETATIK KANPO IZENA ETA OSPEA HARTZEN ARI ZEN SORTZAILEA ZELA, AURRERANTZEAN ERE URTEETAKO EGITASMOAK, LANA ETA SORMENA ZIURTATZEN DIZKIGUNA, BAINA GUK, EGIA ESATEKO, NAHIKOA IZAN DUGU EDUK URNIETAN URTE HAUETAN EGINDAKO LANA EZAGUTZEA, EZINBESTEZ BERGARAR HAU, EDU MURUAMENDIARAZ GALLASTEGI,  URNIETAR PRESTU IZENDATZEKO.

